
maka pada sasoedanja ia menjoetji moeka dan toekaran pakean boeat bikin perdjalanan serta mengisi peroet sampe kenjang, ia lantes brangkat ka Hoet-nia, dengen mamesen pada Tjhio Goan Beng soepaja merawalin dengen betoel pada Hee Pat.

Di tengah perdjalannan tida ada terdjadi apa-apa jang penting, dan pada soeatoe hari Tjeng Sian Hweeshio soeda sampe di Hoet nia dan mengadep pada iapoenja soesiok, Tie Tjong Siansoe, dalem gredja Kong-hoeisie. Dengen bertjoetjoeran aer mata ia toetoerken apa jang soeda terdjadi atas dirinja The Tay Hou, blakangan atas dirinja sendiri dan Hee Pat, kamoedian dengen terang ia toetoerken keadahannja Boe Beng Hiap Kek jang ilmoe kapandeannja ada begitoe tinggi, tapi sama sekali tida bisa ketaoean dari tjabang mana dan orang berasal dari mana. Tie Tjong Siansoe mendenger itoe omongan dengen saban-saban keroetken halisnja, dan koetika tjoetjoe moeridnja menoetoer sampe di achirnja, ia lantes berpikir sakoetika lamanja.

„Nama Boe Beng Hiap Kek sama sekali belon perna kadengeran di kalangan kang-ouw," kata ia, „sedeng orang-orang jang mempoenjai ilmoe kapandean
begitoe tinggi, di ini waktoe tjoema ada tiga tjabang, jaitoe tjabang Siao Lim Sie, tjabang Boe Tong San dan tjabang Boe Ie San; sebagimana kaoe taoe, tjabang Boe Ie berada dalem kita poenja provincie Hokkian, dan kaloe itoe Boe Beng Hiap Kek bisa bitjara dialect kita poenja provincie dengen baek dan tida pelo, apa tida bisa djadi ia berasal dari tjabang Boe Ie? Sedeng orang jang sekarang mendjadi kapala dari tjabang Boe Ie, jalah Tiat Kwan Lodjin, sekali poen orang tida taoe betoel dimana letaknja tempat pertapahannja itoe kapala tjabang Boe Ie, tapi didoega moesti di antara itoe goenoeng Boe Ie jang besar dan tinggi.

